
        
            
                
            
        

    
	Пүрэвийн ХОРЛОО

	 

	ҮЙМЭЭН ДУНД

	 

	“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн 
“МОНГОЛ ТУУЖ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


Энэхүү "Монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

Автоматаар үүсгэсэн тайлбар]

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Пүрэвийн ХОРЛОО

	 

	ҮЙМЭЭН ДУНД

	Баримтат тууж1

	 

	I : Өртөөний замд

	 

	1929 оны зуны эхэн сарын нэгэн бүгчим халуун өдөр. Давхиж яваа мориныхоо жолоог татаж өртөө замын дундах олом чангалах овооны дэргэд буусан Бат, духныхаа хөлсийг арчингуут хойноосоо ирж яваа улаачийг эргэж харав.

	Говь газрын дардан замын зөөлөн шороо, морьдын хөлөөр бур бур манарах нь битүү ногоо бүрхсэн өргөн говь нутгийн уудам хөндийг улаан зурвасаар эмжин гоёхын адил.

	Хир суусан цагаан даавуу алчуураар толгойгоо боосон өвгөн улаач, гандаж цайрсан хүрэн даалимбан тэрлэг дээгүүр шар өнгийн хүрэм өмсөж, эмээл дээрээ хөндөлдөсхийн ханхайтал суугаад, унасан мориныхоо ёлхон ялдамхан явдлаар нэгэн аяс хатируулж, том хүрэн булигаар богц ачсан хөтөлгөө мориныхоо цулбуурыг үе үе дугтран урт суртай бүдүүн яргай ташуураа хааяа хааяа далайж улам хурд нэмэн довтолно. Харсан зүгт зах хязгааргүй их далай цэнхэртэж түүний дээгүүр сүндэрлэж байгаа орд харш мэт сүүмэлзэх зэрэглээний дунд нүд бэлчсэн Батын харааны үзүүрт өчигдөрхөн мордсон Хөхбүрдийн цэнхэр ус мэлмэрэн үзэгдэх шиг болоод аав ээжийн нь тос даасан хүрэн бор царай тодрон:

	— Миний хүү сайн яваад улсын албыг сайн залгуулж ирээрэй! гэж захиж хэлсэн үг сэтгэлд нь тов тодхон санагдлаа.

	Бат санаа алдаад Овооны хажуугийн том чулуун дээр сандайлан сууж ногоон нийцүү соруултай гаансаа өндөр өсгийтэй торгон савхин гутлын түрийнээс сугалж, ташаандаа хавчуулсан мөнгөн цохилуур сэтгүүртэй шинэхэн хийсэн хоргой хүүдийнээс тамхиа утгаж суухдаа сэтгэлд нь сайхан хонгор бүсгүйн тунгалаг царай бас л харагдлаа.

	Гурваар сүлжсэн гунагар хар гэзэгтээ гуа ёнхор цацаг зүүж, гутлынхаа түрийг хүртэл унжуулан гоолиг өндөр нуруугаа чимсэн малчин бүсгүй энэ хүүдийнд угалз хээ хатгах бүрдээ, сэтгэлийнхээ нандин үгийг шингээсэн нь Батын сэтгэлийг улам ч хөдөлгөлөө.

	— Чи хэзээ ирэх вэ?

	— Би хойтон зун ирнэ. Тэгээд чамайгаа аваад явна.

	— Хүлээсэн хүнд хойтон зун гэдэг чинь мөн өдий байна даа.

	— Хаанаас даа хонгор минь, нэг л мэдэхэд зун болчихсон байна. Түмнийхээ төлөө төрийн хэрэгт зорьж яваа надад битгий сэтгэл зов. Би чамд хүрэх газраа очоод захиа бичнэ. Чи надад захиа бичээрэй!

	— За тэгье. Чи сайн яваарай! гэж хонгор бүсгүй минь хэлээд хайрынхаа нүдээр инээмсэглэн энэ хүүдийг миний өвөрт хийж билээ гэж Бат энэ тэрийг эргэцүүлэн бодохын төдийд өвгөн улаач дэргэд нь ирж мориноосоо буув. Тэр морин ачааныхаа татлагыг чангалах зуур,

	— Чи ч өртөөгөөр давхиж сурсан хүү байна. Мөн ч сайн давхиж байх шив гээд гайхан бахадсан царайгаар инээмсэглэв. Түүний гэмгүй инээмсэглэлийн цаана, яггүй зэмлэл хурж байгаа нь ил. Үрчлээ суусан магнайгаа хөдөлгөн нүднийхээ булангаар ширвэн харлаа.

	Улаач өвгөний ширүүн харцнаас далдирсан Бат, юу ч гэж хариулахыгаа олж ядахдаа:

	— Ах гуай, ачааны чинь татлага сулраа юу? Би таталцаад өгье гээд богцны ёроолыг бүсэлж татсан нарийн суран татлагыг чангалах зуураа

	— Өнөөдөр чинь яасан халуун өдөр вэ? Жаахан давхиад явбал овоо салхи сэвэлзээд сэрүүцэх юм байна гэж хэлээд хар пүүсүү эмжээртэй, хүрэн чисчүү дээлийнхээ энгэрийн товчийг тайлж, хэнхдэгээ яран сэрүүцээд

	— Говьд чинь дандаа ийм халуун байдаг юм биш байгаа даа? гэж дахин асуув. Өвгөн улаач хээвнэг огт халууцсан шинжгүй толгойгоо боосон алчуурынхаа үзүүрээр нүүрээ арчаад:

	— Өнөөдөр тийм байж ядахаар халуун өдөр биш байна. Үүнээс халуун нартай өдрийг алийг хэлэх вэ. Говийн хүн халуунд дуртай, голын загас замагт дуртай гэдэг юм, элч минь. Бид ч халуунд халж, хүйтэнд, хөрж сурсан улс болохоор тийм их халууцахгүй л байна шүү. Та аль нутгийн хүн, хаа хүрч яваа юм бэ? гэж өвгөн намуухнаар асуув.

	Намуухан мөртөө ёжтойхон асуултад ёвруулсан Бат, энгэрийнхээ товчийг товчлон биеэ төв барьж:

	— Би, баруун хошууны хүн. Баяндөхөмийн гаалийн, хороонд алба хаахаар явж байна. Одоо эндээс Баяндөхөм хүртэл олон өртөө байна уу? гэж хариу асуув. Өвгөн улаач хамрынхаа шар тамхийг бургилуулан татаад шүрэн таглаатай цахиур манан хөөргөө алган дээрээ эргүүлж

	— Аа хөөрхий! Бас л овоо хол явж байгаа юм байна. Гурвансайханаас цааш Баяндөхөм юу байх вэ. Хоёр өртөө давхиад л орчихно. Чам шиг давхидаг хүн маргааш өдийд Хэвтээгийн Наранбулагийн элсэн тохойд сууж байх байх даа.

	— Хэвтээгийн Наранбулаг гэдэг юу билээ, улаач гуай!

	— Баяндөхөмийн гаалийн хороо нэлээд түрүүхэн, Хэвтээгийн Наранбулагт нүүж очсон шүү дээ.

	— Аа тийм үү? Наранбулаг гэдэг тийм их элстэй газар уу?

	— Элстэй газар, эрдэнийн сантай ч газар даа гэж өвгөний хэлэхэд Бат гайхан «Эрдэнийн сан» гэдэг нь юу юм бол? гэж хэсэг зуур бодож сууснаа,

	— Эрдэнийн сан гэсэн чинь юу гэсэн үг вэ? Та надад ярьж өгөөч гээд өвгөний хөлс дааварласан бор царай өөд ширтэв. Өвгөн ердийн заншлаар нүдээ анивчин мойног болсон долоовор хуруугаараа алс тэртээ цэнхэртэн байгаа элсэн толгодыг заагаад:

	— Тэр Манхан толгодоос урагшхыг манай нутгийнхан говь гэдэг юм. Манай говь нутгийн элсэн доор хамаг эрдэнэс булаастай байдаг юм гэдэг шүү хүү минь. Тэгээд манай говийнхон эх нутгаа эрдэнэсийн сангийн далай гэж нэрлэсэн юм гэдэг. Би өргөн говийн алтан элсэн дундуур тэмээн таваг гялалзуулж, бурантаг сунган энд, тэнд олон удаа явж аян жингийн замыг элээсэн хүн. Тэгж явахдаа эрдэнэсийн сангийн далай гэж олон сайхан домог яриа сонссон. Домог ч заавал нэг ортой юм гэдэг гэж яриагаа батлах гэсэн байдалтай хичээнгүй царайгаар Батыг харахад Бат баярлан инээв.

	Нээрэн тийм, оюун бэлэгт ардын уран сэтгэлээр бүтээсэн домог үлгэрт үнэний хувь байлгүй яах вэ. Ах минь та тэр сонин домгоосоо нэгийг ярьж өгөхгүй юү? гэж эелдэгхнээр гуйв.

	Улаач өвгөн, хоолойгоо засан тавтай гэгч суугаад яриагаа эхлэв.

	— Эрт урьдын цагт нэг залуу хар хүү эрэл эрж унаа тэмээгээ хөтлөн усгүй цөл газар хэдэн өдөр өнжин хонон явсаар, ангаж, цангаж туйлдахын даваанд хүрч гэнэ.ээ. Тэгээд явж байтал унаа тэмээ нь нэг элсэн хонхорт хэвтчихэж гэнэ ээ. Хүү, тэмээгээ босгоод явах гэсэн чинь тэмээ нь босож өгсөнгүй. Тэгээд хүү тэндээ хонох болж, тэмээнийхээ хажууд элс хонхойлж унтаад өглөөний улаан нарнаар босоод ирсэн чинь нэг их ус оргилчихсон юм шиг дотор нь онгойж амны нь цангаа гарсан байжээ. Тэмээний нь бөөрний хонхорхой дүүрчхээд харгана, бударгана шүүрч явна гэнэ шүү. Хүү босон харайж хэвтэж хоносон элсээ ухаж гарч гэнэ ээ. Ухаад л байж, ухаад л байж гэнэ. Ухах тусам улам сайхан сэрүү татаад л байна гэнэ. Цааш нь жаал ухаад үзсэн чинь нэг хайрцаг гараад ирж гэнэ. Хайрцгийг задлаад үзсэн чинь дүүрэн мөнгөн хадаас байжээ. Хүү баярлан дахиад л ухаж гэнэ. Ухаж гэнэ. Ухах тусам улам сэрүү татаад байж. Цааш нь хэд хүрздээд үзсэн чинь бас нэг хайрцаг гараад иржээ. Хайрцгийг задлаад үзсэн чинь дүүрэн алтан хадаас байж гэнэ. Хүү магнай тэнийн баярлаж, дахиад ухаж гэнэ. ухаж гэнэ. Ухах тусам улам сайхан гэрэл тодроод байж гэнэ.

	Цааш нь хэд хүрздээд орхисон чинь хослог сайхан солонго татаж түүний дундаас төгс үзэмжтэй сайхан хүүхэн гарч ирж гэнэ. Нар, сарны адил гэрэл туяа цацруулсан, навч, цэцгийн адил өнгө үзэсгэлэн бүрдсэн тэр охины эрээн хоргой хувцас, эрдэнийн чулуун чимэгт хүүгийн нүд гялбаж гайхан харж байтал

	— Чи юу гэж энд элс ухаа вэ? гэж хүүхэн асуужээ.

	— Би ам цангаад ус гаргаж уух гэж ухсан юм гэж хүү хариулжээ.

	— За тэгвэл би ус гаргаж өгье гээд гарч ирсэн газраас нэг атга элс авч дээш цацахад, ус оргилон цацарч өргөн говь нутгийг тунгалаг цэнхэр усаар дүүргэн, газар бүр тойром тогтож гэнэ ээ. Ингээд эрэлчин хүү, үзэсгэлэнт охинтой хань бүл болж, өргөн их говийн баян хөндийн эзэн нь болж, айл гар болон амьдарсан юм гэдэг домогтой юм гэнэ лээ. Түүнээс хойш энэ говийг чинь эрдэнэсийн сангийн далай гэж нэрлэсэн юм гэдэг гэж бидний эцэг өвгөд үе дамжин ярьж ирсэн юм шүү дээ гэж өвгөн яриад эрхий хурууныхаа хумсны толин дээр хийсэн шар тамхиа татаад босов.

	— За хүү минь явъя. Морь ч овоо амьсгаа нь дарагджээ. Газар бас зайтай шүү. Говь нутагт гурван гүвээ давахад дахиад нэг гүвээ.харагддаг гэдгийг мэдэх үү хүү минь гэж хошигнон хэлээд мориныхоо олмыг чангалав. Бат, улаачийг дагалдан босож мориндоо мордоод өртөөний дардан замаар зуузай холбон явахдаа:

	— Тун сонин домог байна. Нээрээ манай нутаг ч эрдэнэс баялгийн орон шүү. Ийм баялаг орондоо, эзэн болж төрсөн бид, ардын нам засгийнхаа ачаар эрдэм ном сурч, энэ сайхан баялгийг гараараа малтан гаргаж, ид шидийг нь биеэрээ үзэх хувьтай улс юм шүү гэж хэлэхэд:

	— Тэр ёстой үнэн, хүү минь. Та нар ч мөн сайхан үед төрсөн улс юм. Би одоо та нар шиг идэр залуу байх нь яав даа. Та нар ч мөн сайхан юм үзнэ дээ гэж өвгөн мориныхоо шогшоон дунд хэлээд зуны өдрийн хурц наран сөрөг харж, нүдээ анивчин алсын элсэн манхан толгодын дээгүүр саравчлаад,

	— Тэр цэнхэртэж байгаа зэрэглээний урд үзүүрт Босгын өртөө бий дээ. Одоо хүү минь морио ташуурдаад оволзтол цогиулаад орчихно шүү гээд эмээл дээрээ хөндлөн сууж, морио ташуурдав.

	Бат, өвгөн улаачтай мөр зэрэгцэн дөрөө хавируулж явахдаа элдэв сонины аливаа учрыг хүүрнэх гэсэн боловч хазаар дарсан зээрд морины хатуу аманд үүртэн жолоогоо хоёр гардан татаж, хажуугийн жалга, хавийн чулуун дээгүүр харайх, цойлохыг харахаас биш өвгөнтэй үг солин, яриа дэлгэж чадсангүй. Цааш нь давхих тусам замын тоос манаран хурд нэмсэн морин туурай тачигнана. Өвгөн улаач, идэр эрийн цог золбоогоор хурдлан давхих нь үнэхээр бахдалтай.

	— Хашир улаач гарахдаа шогшиж хоцроод, очихдоо уралдаж түрүүлдэг гэдэг энэ байжээ гэж Бат бодоод саяхан дэлийг нь зассан сайхан зээрд морины хар хурдаар улаач өвгөний хойноос даган давхисаар нэг гүвээг давахад, нөгөө гүвээ цэнхэртэн, түдэлгүй элст манхны үзүүрийг тойроход эгнүүлж барьсан цагаан гэрүүд төгөл загийн ногоон дэнж дээр яралзан харагдав.

	— Улаач гуай тэр юун гэрүүд вэ?

	— Босго өртөөнийхөн. .

	— Мөн ч их давхиулдаг өртөө юм даа.

	— Хол өртөөг бодвол юу байх вэ дээ. Одоо мориныхоо амыг татаад яах вэ. Золбоотойхон шиг давхиад орчихно шүү гэж өвгөн хэлээд морио ташуурдаж улам хурдлав. Бат ч мориныхоо жолоог султгав. Зээрд морь барианд орох гэж байгаа хурдны морь шиг чихээ хулмайлган өвгөн улаачийн хажуугаар зуузай холбон давхив.

	 

	II : Шинэ танилууд

	 

	Маргааш нь үд хэвийж байхын үед Бат, Хэвтээгийн Наран булаг гэдэг элсэн довцог дотор орж ирээд бударганын довыг хэрэн сүлжсэн балар замыг даган явахдаа:

	— Өчигдрийн өвгөн улаачийн хэлсэн цагт хүрэх газраа хүрээд ирлээ шүү гэж бодоод энгэрийнхээ товчинд өлгөсөн урт гинжин оосортой цагийг гаргаж харвал цагийн зүү гурвын тоог зааж байв.

	Төөнөрөн шарсан хурц нарны туяанд алтан шар элс өнгө өнгөөр гялтганан түүний дээгүүр гүйсэн гүрвүүлийн мөр хээ угалзны адил ярайж дэргэд нь голио исгэрэн, дээгүүр нь царцаа сарчигнасан говь нутгийн үзэсгэлэнг харсан Батын сэтгэл улам хөдөлнө. Үргэлжлэн хошуурсан элсэн довцгийн хонхорт байрласан гаалийн хорооны хэдэн гэрийн барааг хамгийн түрүүн олж харсан Бат, энд ирээд хэнтэй уулзаж, юунаас нь эхэлж ажиллах вэ гэж бодоход сэтгэлд нь багтах юм тун цөөхөн. Гэвч зорьсон замаас жолоогоо эргүүлэхгүй зориг зүрх түүний сэтгэлийг баясган Хувьсгалт Залуучуудын Эвлэл надад ийм зориг эрмэлзлийг олгосон юм шүү гэж бодоход юунаас ч буцаж шантармааргүй санагдлаа. Бат, улаачаа дагуулсаар цагаан эсгий бүрээстэй гэрийн гадна очиж мориноосоо буун ачаагаа буулгаж гэрт орлоо. Гэр эзгүй. Тооноор туссан нарны туяа хоймрын ширээн дээр эгц тусжээ. Намхан хөлтэй урт вандан ширээн дээр нь том чулуун янтай хажууд нь төмөр хошуутай урт шар бийр байгааг харахад шинэ цагийн албан газрын шинтэй. Харин баруун хаяанд тавиастай модон орны ширмэл гудсыг эвхэж, дүүрэн юм хийсэн том хар булигаар богц дээр нь тохоостой байгаа нь энэ гэрийн эзэн юу юугүй явахаар болж юм хумаа зэхсэн байдал ил байв.

	Халуун наранд ангаж ирсэн Бат тавиур дээр байгаа цорын ганц гуулин домбыг авч сэгсрэхэд чал хийх чимээгүй хов хоосон, лав хэдэн сар нойтон юм хийгээгүй бололтой. Улаач залуу, Батын богцыг оруулж тавиад хув хуурай болсон уруулаа долоож,

	— Элч гуай, залгичихмаар хүйтэн юм байна уу? гэв.

	— Юу ч алга. Би бас юм байвал уучихмаар л байна. Яах вэ? гэхэд улаач дурамжхан байдлаар

	— За яах вэ. Би эртхэн буцъя. Замдаа айлд бууж юм ууя гэж хэлээд тэрхэн доороо эргэж гарлаа. Бат гэрийн эзнийг хүлээн орны гудсыг тэнийлгэн хэвтэх зуураа түр дуг хийв.

	Цэцэг ногоо бүрхсэн өндөр дэнж дээр хаяагаа шуусан том цагаан гэрийн баруун талд өлгөөстэй угалзтай модон хараатай том ширэн хөхүүртэй айргийг сэтгэлтэй хүүхэн нь хэдэнтэй бүлж том гэгчийн үндсэн хулаар эрхий дүрэм мэлтэлзсэн, исгэлэн санхан айраг хийж,

	— Сайн явж ирэв үү, Бат минь? Би чамайг мөн ч их хүлээлээ гэж хэлээд том хар нүдээрээ инээмсэглэн зогсоход Бат хултай айргийг авч ухаан жолоогүй залгилахад хамраар нь айраг год хийн гарав. Түүнийг харж байсан эмэгтэй

	— Чи минь ямар их цангаа вэ? гэж чанга хэлэхэд Бат цочин өндийв.

	Гадаа морин төвөргөөн гарч хүмүүс гэрийн гадаа давхилдан ирж буув. Бат зүүдний хоосонд зүрх нь цохилсон боловч золгон уулзах шинэ танилуудын өмнө биеэ барин, энгэр заамаа товчлон орны хөл дээр цомцойтол сандайлан суугаад орж ирэх гэрийн эзнийг хүлээв.

	Гэрийн эсгий үүд сэвхийж, өндөр нуруутай, ов товхон цоохор хижээлдүү насны хар хүн орж ирээд нарны халуун, архины аагт бүлцийтэл улайсан онигор нүдээ эргэлдүүлэн:

	— Чи чинь юун хүн ингэж албаны эзгүй гэрт байж байдаг билээ? гэж хэл амаа ороолдуулан хэлээд хөл дээрээ зогсож ядан гуйвлана.. Түүний хойноос орж ирсэн хуучин хүрэн торгон дээлтэй туранхайвтар шар царайтай ид дунд насны хар хүн хамар доороо ургасан хар сахлаа хөдөлгөн,

	— Энэ чинь шинээр ирж.байгаа дарга биш биз дээ гэж хэлээд эелдэг байдлаар инээмсэглэхэд:

	— Тийм ээ би танай эндхийн Гаалийн хороонд ажиллахаар ирж байгаа хүн байна... Эзэнгүй байхаар нь ороод сууж байна шүү. Та бүхэн уучлаарай гэж Бат хариу хэлээд босож тэдэнтэй гар барилцан танилцав.

	— Чи чинь Хан хөгшний хошууны бичээч Бат гэдэг хүн мөн үү? гэж өндөр нуруутай хар хүний асуухад:

	— Тийм ээ. би Бат гээд толгойгоо маажин хэлэх үгээ олж ядан зогсов.

	— Өө харла. Би чамайг чинь овоо додигор хүн ирэх байх гэж бодсон юм. Чи чинь ийм жулдрай амьтан байсан юм уу? Яаж Гаалийн хорооны дарга хийх юм бэ? гэж тэр хүний тоомсоргүйгээр хэлээд гөлөрсөн согтуу нүдээрээ ширвэн харахад Батын сэтгэл барс хийн цочиж дургүй нь хүрээд,

	— Та чинь хэн гэгч нь болоод ийм үг ярьж байна даа? Би өөрийн дураар ирээгүй. Зохих газрын албан тамгатай бичиг аваад Хувьсгалт Залуучуудын Эвлэлийн гишүүний үнэнч тангаргийг өвөртлөн, ард түмэн, эх орныхоо төлөө ажиллахаар ирж байгаа хүн шүү гэв.

	— Энэ чинь мөн цодгор эр байх нь. Хувьсгалт Залуучуудын Эвлэлийн гишүүн гэнэ. Та нар юу базаадаг юм бэ. Өнөөх л авгай эхнэрүүдийн үс огтолж, амьтан хүний нударга тасалдагчуудын нэг байгаа биз гэж тэр хүний хэлэхэд Батын уур хилэн ихэд бадарсан боловч «Ус үзээгүй хормой шууна» гэгч болох бий гэж бодоод духныхаа хөлсийг арчиж ердийн заншлаар хөмсгөө хөдөлгөн:

	— Та архины халуунд ам чинь халчхаад жаахан дэмийрч байна даа. Манай Хувьсгалт Залуучуудын Эвлэлийн гишүүний ариун алдрыг хэн ч гутааж чадахгүй. Бодоо сайд залуучуудын хүчин чадлыг бууруулах гэж оролдоод дийлээгүйг мэдэж байгаа биз. Түүний хойноос хөөцөлдөөд байвал нэлээд бүдэргээтэй замаар орж халтирч ойчиж магадгүй шүү гэж хэлэхэд түүний хажууд суусан туранхайвтар шар царайтай хүн Батын мөрөн дээр алгадаж:

	— Бат минь, энэ хүн бол манай Гаалийн хорооны дарга Дамдин гэдэг. Одоо ажлаа чамд өгөөд нутагтаа буцах гэж байгаа болохоор өнөөдөр таньдаг айлуудаар орж жаахан архи балгачхаад үг нь олдчихсон байх шиг байна. Одоо ажилдаа оръё гэв. Бат гайхсан царайгаар Дамдиныг ширүүн харснаа

	— Зүйтэй таны хэлдэг зөв. Ажилдаа оръё гэж хэлээд

	— Таны алдар хэн гэдэг билээ гэж хажуудаа суугаа хар хүнээс асуув.

	— Миний нэр Чой. Би эндхийн төлөөлөгч байна.

	— Аа тийм үү? Их баярлалаа.

	— Одоо цөмөөрөө танилцах шив дээ гэж Чой хэлэхэд Батын сэтгэл тайвшран шинэ танилуудтайгаа ажил хэргийн яриа дэлгэж нэлээд удтал суув.

	Холыг зорьж, ихийг бодсон хүний ажил амьдралын алхам бүрд шулуун цагаан зам үргэлж тохиолдохгүй нь магад. Зарим хэрэг санасанчлан бүтэж сайн сэтгэлтэй нөхөд баяр талархалтайгаар угтаж байхад, зарим хэрэг сэтгэлчлэн бүтэхгүй ээдрээтэй хэгжүүн улс ийш тийш нь гайхуулах гэж элдэв янзаар түлхэж үзэхийн алийг нь тэр гэх вэ. Энэ хэрэгт ганцхан миний ноён нуруу хэрэгтэй. Тэр нурууг маань МХЗ Эвлэлийн дайчин тэмцэл надад олгосон юм. Тийм болохоор би эвлэлийн гишүүний хүндэт алдар нэрийг гутаахгүй ажиллах хэрэгтэй юм шүү гэж Бат яриан дундаа хичээнгүйлэн бодно.

	Эдний яриа нэлээд удаан унжирчээ. Нэг мэдэхэд нар тоононоос мултарч жаргах дөхсөн байлаа. Бат яриандаа болоод ам цангасныгаа ч мартаж бараг хаях шүлсгүй болсноо сая мэдэв. Бат, Дамдин, Чой гурав гэрийн гадаа гарахад араг дүүрэн аргал үүрсэн өвгөн хар хүн гэр рүү ойртон ирлээ. Түүнийг Чой хараад:

	— Базар гуай! Та яасан удаан явдаг юм бэ? Танай шинэ дарга ирчхээд уух юмгүй ам нь их цангаж байх шиг байна. Та түргэн цай чанаж өгөөч гэхэд:

	— Өө тийм үү? Би огт мэдсэнгүй. Хэдэн тэмээгээ ойртуулж ирэх гэсээр байгаад өдий болчихлоо шүү гэж хэлээд аргаа буулгаж аргал хормойлон гэрт оров. Чой, Дамдин хоёр маргааш өглөө эргэж ирэхээр явцгаав. Батыг гэрт эргэж ороход ханхар өргөн цээжтэн, хижээлдүү насны өвгөн Базар тулганд аргал зэрэглэн түлж ширмэн тогоонд цай чанаж байв. Түүний хууздуу сахалтай, өргөн бор царайд тайван амгалан байдал ил, хааяа нэг нүдээ цавчлах заншилтай ажээ.

	— Та Гаалийн хорооны галч уу?

	— Тийм ээ би галч хийдэг юм. Харуулын цагдаа ч хийдэг юм.

	— Өө тийм үү? Харуул нутгаар тайван биз дээ?

	— Хил харуулаар тайван. Манай харуулынхан Овоот, Зөөлөнгийн нуруугаар голдуу байгаа даа гэж Базар хэлээд том модон аяганд цай хийж Батад бариад ингэний цагаан ааруул таваглав.

	Бат шинэ очсон газраа анхныхаа шөнийг өнгөрүүлэхдээ Базар өвгөнтэй элдвийг ярилцав. Тэр Дамдин даргын хашир хэрсүүг бахдахын дашрамд, сэтгэл цагаангүй, зүрх хүйтэн тун аягүй хүн шүү гэж үе үе хэлэх нь Батад нэгэн зүйлийн дохио оруулах гэсэн бололтой. Дамдин дээр энэ үг оногдож байгааг бүрэн итгэж үнэмшихэд бэрх болохоор Бат элдвийг эргэцүүлэн бодож юу ч гэсэн хашир болгоомжтой бай! гэсэн үг гэж лавтай ойлгов.

	 

	III : Хайрцагтай боов, лонхтой архи

	 

	Бат Гаалийн хорооны даргын албыг хүлээж аваад арав гаруй хонохдоо нааш цаашаа зөрөлцсөн аянчин жинчний гааль түрээсийг хурааж пиу бичгийг олгон хэдэн өдөр толгой дээш татахгүй ажилтай байв.

	Ажил хариуцаж хүн амьтантай уулзах бүр тун яггүй байдаг болохоор Бат зарим хүмүүстэй инээж хөхрөлдөн анд нөхөр болон салахад заримтай нь зөрж, үг сөрөлцөн эргэж уулзахын дэмбэрэл муутай үгс ярилцан салж одно. Энэ бүхэнд Бат жолоо алдаж сайн хэлсэнд нь хэт баярлаж, хормой хийсгэлгүй, муу хэлсэнд нь шүд зууж, гар зангидалгүй хоцрох бөгөөд гагцхүү бух хэрэг улс орны ашиг тусын төлөө байвал болох нь тэр гэж бодно. .

	Бат энэ хугацаанд олон танилтай болсон. Түүний дотроос монхордуу хамартай, гонзгой шар царайтай, уулзах бүрдээ инээмсэглэн талархсан байдалтай гуч гаруй насны хар хүн түүнд бүр дотно болжээ. Түүний нэрийг Алаг гэдэг. Тэр дэгжин хээнцэр өнгө бүрийн торгон дэл дээр зүсэн бүрийн дурдан бүс бүсэлж, эсгий малгай хэлтгий тавин явах заншилтайн дээр, морин хуур элбэгхэн дарж, урт богино дуу мундахгүй аятайхан аялдаг, бас тэгээд яриа нь хөгжилтэй, ямар ч хүнтэй наалдан танилцаж чаддаг элдэвтэй эр. Тэр өчигдөрхөн ирж, хуур хөгжим дуугаргаж, хошин шог ярьж, гэр нутгаа санасан Батын сэтгэлийг тайтгаруулж суухдаа:

	— Чи залуу хүн энэ говь цөл, хөдөө нутагт яаж ганцаараа гансарч суух юм бэ? Чи нэг сайхан хүүхэнтэй танилц. Тэр хүүхэн бол нүд хар, шүд цагаан, нуруу гоолиг, царай сайтай сайхан хүүхэн, ямар ч эрийн хажууд явахад дэргэдээ явсныг гутаахгүй аятайхан хүүхэн байгаа юм шүү. Тэр бол манай нутгийн Гэгээн ламын эгч хүүхэн, өмсөх зүүхээр дутахгүй хүн шүү гэж хэлснийг санахад инээд хүрмээр.

	Тэр үг үнэхээр эрсийн хооронд ярьдаг завхай яриа юм гэж Бат анхандаа бодож инээд нь хүрч байсан боловч, түүний яриаг сонсож байсан Базар өвгөн Алагийн үг алаг цоохор шүү гэж хэлснийг бодоход тэр ч надад олигтой юм зааж өгөөгүй байхаа даа гэж бас бодогдоно.

	Бат, Базар хоёулаа зэрэгцэн сууж өглөөний цай уугаад Базар өвгөнийг элсэн бөөрөгт буусан аянчны даамлыг дуудаж авчруулахаар явуулаад өчигдрийн дутуу бичиж үлдээсэн дансыг бичиж суутал урт оноотой хар торгон дээлтэй, тоорцог өмссөн,эрүүн доороо өтгөн хар сахалтай балтгар тарган хүн дагалдагчийнхаа хамт орж ирээд мэхэсхийн ёсолж эелдгээр нахилзан мэндлэв. Бат шинэ зочинтой хариу талархан мэндэлж гэрийн баруун талд зассан зочдын хивсэн олбог дээр суулгаад,

	— Аян зам урт уу? Аль хүрэх гэж явна? гэж ажил хэргийнхээ ярианд оров.

	— Ховдын хязгаараар. Цонж, Бар хөл орох гэж явна гэж тэр хүн үгээ зөөж ядан хэлээд албан хүчээр нүүрээ атируулан инээмсэглэж байгаа инээмсэглэлийн цаана залирхаг мөртөө сүр бадруулах гэсэн ихэмсэг дүр үзүүлэх байдалтай. Түүнийг харсан Бат хэдий хашир догь сууж чадаагүй ч гэсэн ардын төрийг төлөөлсөн албаны хүний хувиар биеэ барьж:

	— Та хэчнээн хөсөгтэй, хэдүүлээ яваа вэ? гэж асуув. Сахалт хүн нэлээд бачимдсан байдалтай нүдээ анивчин хажуудаа суугаа дагуул руугаа байн байн харж: — Юу байх вэ дээ. Хорь гучаад тэмээн ачаатай, тав зургаан хүн яваа. Бид нэлээд яаруу явж байна. Эрхэм ноён дарга минь, таалалдаа багтааж бидний замыг түргэн шулуутгаж өгөөсэй гэж түмэнтээ гуйя гэж нялуунаар хэлээд барьж ирсэн боодолтой юмаа задалж хайрцагтай боов, лонхтой архи гаргаж хоёр гардан барив.

	— Баярлалаа ноёнтон минь. Би ёсыг дагаж идээнээс чинь амсъя гэж Бат хэлээд хайрцагтай боовноос амсаад, эзэн сахалтын өмнө барьсан бэлгийг нь эргүүлж тавив. Сахалтын царай барс хийж, хөмсгөө зангидан ярвайж, гайхсан шинжтэй доош харан гөлрөв. Бат төв төвшин ердийн заншлаар халимаг үс хойш нь илж:

	— Эрхэм ноён та бүх тэмээн хөсөг, дагуул хүмүүсээ цөмийг тоо бүрэн авчирч манай Гаалийн хооронд ачаа бараагаа үзүүлээд, гаалийн мөнгө хураалгана. Тэгсний дараа таны явах замыг түргэн шулуутгаж өгнө гэж хэлэхэд сахалт аргаа олж ядан мэгдсэн маягтайгаар:

	— Эрхэм ноён дарга аа! Та сайн хүн байна. Биднийг бодож үзээч. Өчүүхэн биднийг оролдоод яах вэ. Бид бол энгийн нэг худалдаачин улс шүү дээ гэж хэлээд сүүл шарван хуурах үнэг мэт хуурамчханаар инээв.

	Батын зэвүү улам хүрч, сахалтын баргар царайг хурцаар эгцлэн харж:

	— Та юу ярьж байна? Манай гаалийн хороо бол аянчин, жинчин, худалдаачин, наймаачин хэнийг ч болов нэг журмаар явуулдаг нарийн хуультай. Энэ бол миний дурын хэрэг биш, манай ардын төрийн тогтоон явуулж байгаа хууль юм. Та үгээр хожиж ашиг олох гэснээс үнэн мөний замаар явсан нь дээр байх. Та уучлаарай! би одоо ажилтай байна. Таныг ачаа хөсгөө түргэн авчрахгүй бол бид өөрсдийнхөө эрхийн дагуу арга хэмжээ авна шүү гээд суудлаасаа босов.

	Батын энэ үг сахалтын зүрхийг хатгах шиг болж, уураа барьж ядсан сахалт, эвэр рүүгээ цохиулсан үхэр шиг далжганан босон харайж гэрээс гарав.

	— Та наад юмаа ав. Надад хэрэггүй гэж Бат бэлэгт авчирсан хайрцагтай боов, лонхтой архийг заав. Сахалтын дагуул жартгар нүдээрээ муур мэт гөлөлзөн харж архи, боовоо баадандаа хумхин боож бариад эзнийхээ хойноос гүйн гарав. Гадаа тэмээний орилох дуу, сахалтын бачимдан сандарсан сөөнгө хоолойтой хослох нь Батад төдий л аятайхан сонсогдсонгүй.

	«Эд чухам ямар хэргээр, хаа хүрч яваа улс болоод ингэж нуруу муутай морин дээр эмээл тохсон юм шиг шарвалзаж байдаг улс вэ?» гэж Бат эргэцүүлэн бодов. Тэрхэн зуур Базар цагдаа толгойгоо боосон даавуу алчуураа гартаа барьсаар нэлээд сандарсан шинжтэй орж ирээд «Энэ сахалт чухам юу болоод буцаж яваа бол?»гэсэн байдалтай нүдээ том болгон Батыг хараа. Бичиг бичиж суусан Бат бийрээ барьсан хэвээр Базар руу эргэж хараад:

	— Базар гуай, та юунд сандраа вэ? гэж асуув.

	— Энэ сахалт юу болоод явав?

	— Юу болох юу байх вэ? Бүх тэмээн хөсөг, дагуул хүмүүсээ цөмийг авчирч ачаа бараагаа үзүүлээд, гаалийн түрээс төлөөд яв гэсэн.

	— Болж болж. Тэгнээ тэр. Сахалтын царай зэвийгээд цаанаа нэг зэвүүн харагдсан юм,

	— Тэд хэдүүлээ яваа улс вэ? Тэмээн хөсөг олонтой юм уу?

	— Унаа тэмээтэйгээ нийлээд зуун арван хоёр тэмээ ачаатай, сахалт эзнээсээ гадна арван таван хүнтэй юм байна шүү.

	— Үгүй ер, тэр хар аа! Цаад муу сахалт чинь намайг хуурах санаатай оролджээ. Хорь гучаад тэмээтэй, тав, зургаан хүн яваа гэж хэлсэн шүү. Их зальтай амьтан байх нь.

	— Тийм үү? харах царайнаасаа нэг эвгүй харагдсан юм. Иймэрхүү далдын нүдээр энэ тэрийг харж, хуурч мэхлэх гэсэн муу санаатай амьтад зөндөө ирнэ шүү. Би харин чамайг сая гэнэ алдчих вий гэж бодсон юм. Чи ч овоо л ноён нуруутай хүн юм даа гэж Базар хэлээд барьж байсан алчуураараа нүүрийнхээ хөлсийг арчин баярын царайгаар инээмсэглэв.

	Бат, тэр ноён нурууг чинь Хувьсгалт Залуучуудын Эвлэл надад олгосон юм. Түүнийгээ алдаагүй гэдэг чинь эвлэлийн гишүүний ариун алдрыг гутаагаагүй хэрэг гэж сэтгэл дүүрэн бодоод:

	— Тэр сахалт намайг бэлэг сэлтээр уургалчих санаатай нэлээд оролдоод үзлээ шүү. Хайрцагтай боов, лонхтой архи барьж байхгүй юу гэхэд:

	— Тэгнээ тэр, эд чинь тэр зэргийн алга дэлгэх аргаа юунд андах вэ. Хэрэв манай Дамдин дарга байсан бол өдийд улаан зээрд болчхоод танзуур боов хүлхчихсэн сууж байгаа даа гэж Базарын хэлэх нь Батын сэтгэлд үнэхээр хатуу сургамж ажлын хариуцлагын өндөр зарчим болж тусав. Базар өвгөн өглөөнийхөө хийсэн цайны шавхрууг аягандаа хийж залгилаад:

	— Өнөөдөр чинь их ажилтай болох нь ээ. Хоёулаа нэг сайн цай чанаж ууя гэж хэлээд тулгандаа аргал зэрэглэж, тогоогоо тавин цай чаналаа. Цай буцлав.

	Бат дансаа бичиж дуусаад эвхэж далд хийн аягандаа цай хийж уух зуураа:

	— Тэдэн дээр нутгийн хүмүүс очоогүй биз? гэж асуухад

	— Олби оготно шигээрээ өнөөх Алаг панз л хэзээний оччихсон торго дурдан худалдаж аваад зогсож байна. Ямар ч их мөнгөтэй амьтан бэ? гэж Базарын хэлэхэд Батын сэтгэлд бас нэг сэжиг төрлөө.

	Тэр өдрийн оройхон Сахалт, хөтөл нараа дагуулсаар, ачаа бараатайгаа ирж Гаалийн хорооны гадаа буув. Бат, Базар хоёр бүх тэмээг тоолж, ачаа барааг үзэн, авдар хайрцаг сав суулгыг ломбодож, Наран булгаас Ховдын хязгаараар гарах хүртэл дөчин дөрвөн өртөө газраар явах замын гааль, бэлчээрийн түрээсэнд хураах мөнгөний баримт Гаалийн хорооны дөрвөлжин улаан тамгатай бичгийг эзэн Сахалтын гар дээр тавив. Өглөөхөн хуурамчаар инээмсэглэн нахилзаж байсан Сахалт ардын төрийн Гаалийн хорооны улаан тамгатай бичгээс сүрдэн гар нь чичирч арга буюу мэхийн ёсолж тоотой мөнгийг гар зөрүүлэн тушааж байхдаа хөмсөг нь бууж царай нь зэвэрсэн байлаа.

	 

	IV : Газрын зураг

	 

	Урьд өдөр нь Сахалт эзнийг үдэж мордуулаад шөнө дундаас хойш түр амсхийж, дөнгөж зүүрмэглэн сэрээд байтал гадаа морин туурай тачигнаж хүн давхин ирэх чимээ гарлаа. Бат орон дээрээ сууж байтал, цэнхэр даалимбан тэрлэгээ шууж бүсэлсэн цагдаа Гонгор орж ирээд мэндэлсний дараа:

	Үүрийн харанхуйгаар дөрвөн тэмээтэй хоёр хүн, Хонгорын элснээс гарч Гаалийн Хороог тойрон Уртын жалгыг өгсөж явлаа. Тэд, хоёр хоногийн өмнө манай нутгийн хилээр давж ирээд Зайдангийн хөтөлд байсан юм. Бид анхандаа хуйсан аянчин мөн болов уу гэж бодож байтал өчигдөр орой нар жаргахаар ачаалаад наашаа явлаа. Ер нь сэжигтэй улс юм. Хилийн цаанаас эхлээд үсэг, тоотой пайз модыг замын дагуу булаад манай харуулын дэргэдүүр шөнө сэм нэвтэрсэн. Бид тэгээд хойноос нь хөөгөөд Хонгорын элсэнд ирсэн юм гэж үргэлжлүүлэн ярив. Урьд шөнө биднийг гадаа явж байхад Хонгорын элсэнд гал гялс хийлээ гэж Базар гуайн хэлсэн үнэн боллоо. Энэ бас нэг учиртай юм боллоо шүү гэж Бат бодоод түргэн гэгч босож хувцаслаад Базар цагдааг дуудуулав. Гадаа барааны ёроолд манаа хийж хоносон Базар дээлээ нөмөрсөөр орж ирээд нүдээ нухлан зогсов.

	— Базар гуай! Та одоохон чөдөртэй морио авчраад Гонгортой хамт яв. Уртын жалгаар зам буруулан явсан хүмүүсийг эргүүлж авчир гэж Батын хэлэхэд Базар толгой дохиж дээлээ бүслэн Гонгортой хоёулаа гарав.

	Нар унины толгойд тусаж байх үед Базар, Гонгор хоёр улаан цэмбэн бүтээлэгтэй хоёр тэмээ ачаа хөтөлсөн тааран тохоштой тэмээ унасан хоёр хүн дагуулан авчрав. Тэдний гандаж борлосон царайд нь гутанги гуниг бүрхэж үг дуугүй доошоо харан зогсоцгоох бөгөөд өлссөн тэмээд нь өвс ногоо хараад бурантаг булаан зүтгэнэ. Бат тэднийг албаныхаа гэрт оруулж, хаа хүрч яваа, ямар хэргээр явааг, асуухад хэл мэдэхгүйгээрээ түрүү барьсан шинжтэй, толгой сэгсрэн дуугарсангүй. Дараагаар нь цагдаа Гонгороор хэлмэрчлүүлж ярилцах гэхэд нь тэд бас дуугарсангүй. Гөжүүн зан гарган байгаа нь үнэхээр сэжигтэй мэт санагдан Батын сэтгэлийг ихэд донсолгов.

	Бат гайхахдаа орж, гарсан хүмүүсээс төлөөлөгч Чойг сураглавал саяхан гэртээ ирээд байна гэдгийг сонсоод Чойн гэрт хүрч ирэв.

	Чойн туранхай шар царай наранд гандаж хацар нь холцруутаад нэлээд ядарсан бололтой орон дээрээ хэвтэж байв.

	Бат, Чойтой мэндчилж зам зуурын сониныг асуусны залгаагаар сэжиг бүхий хоёр хүнийг барьж ирснийг ярьжээ.

	— Та очиж танилцана уу? гэж гуйв.

	Чой дуртай дургүй босож хувцаслаад Баттай хамт Гаалийн Хороон дээр ирж харийн хүмүүстэй элдэв аргаар ярилцахыг оролдовч бас л амаа ангайж, хэлээ цухуйлгасангүй. Бат, Чой хоёр тэдний ачааг буулгаж нэгжиж үзвэл төвд маягийн лам хувцас, бурхан тахилын хэрэгслээс өөр юу ч гарсангүй. Түүнийг Чой хараад:

	— Эд төвд худалдаачны муусайн зарц нар л байх. Харсаар байтал эдний царай юу базаах вэ дээ. Замын түрээсийг аваад явуулчихъя гэж хэлээд огт тоох шинжгүй болов. Бат ч сэжиглэх сэдэв олдсонгүйд бодол нь өөрчлөгдөж Чойн хэлснийг дагахаас өөргүй болов. Чойг буцсаны дараа Бат, Базар хоёр тэдний юмыг дансалж байтал хөвөнтэй бошинз цамцыг сэгсрэн үзэхэд цаас шажигнах шиг болов.

	Бат гайхан:

	— Базар гуай энэ цамцны ар хормойд цаас шажигнах шиг боллоо гэхэд хажууд нь барааны хүлэг тайлан зогсож байсан Базар цамцны задгай хормойг гаднаас нь нухлан үзээд:

	— Осолгүй цаас шажигнаж байна гэв.

	— Наад цаасаа гаргаж үз гэж Бат хэлээд, харь газрын өндөр туранхай хүнийг эргэж харвал тэр нүднийхээ булангаар хялайж, байж ядсан байдалтай зогсоно.

	Базар цагдаа Батын хэлснээр цамцны хормойг ханзлан задлахад нимгэн цагаан цаасан дээр зурсан монгол орны газрын зураг гарав. Тэр зурган дээр хилийн харуулуудыг тусгай тэмдгээр тэмдэглэсэн нь хамгийн түрүүн Батын нүдэнд тусав. Бат зургийг дэлгэн харж байснаа:

	— Энэ юун зураг вэ? гэж өндөр хүнээс хэд дахин асуухад тэр огт дуугарсангүй, хөмсгөө зангидан, царайгаа барайлгав.

	— Тэгнээ тэр. Эд нэг л сэжигтэй улс байсан юм. Хил хулгайлсан тагнуулч байж мэднэ шүү гэж Гонгор цагдаагийн хэлэхэд Бат толгой дохиж:

	— Эднийг юу ч болсон аймагт яаравчлан хүргүүлж учрыг нь олох нь зөв байх гэж хэлээд Базартай хоёулаа тэдний биесийг нэгжин үзэв. Өндөр нуруутай харь хүний зузаан ултай гутлын даавуу түрийнээс Базар цагдаа жижиг гар буу олж нөхдөдөө үзүүлэв. Бат, Базар, Гонгор нарын сэжиг таавар эд мөрийн баримтаар давхар давхар батлагдсан болохоор тэднийг баривчлан тусгай гэрт хорьж хонуулаад маргааш нь аймагт хүргүүлжээ. Хожим хэдэн сарын дараа Бат аймгаас тусгай мэдээ авч сэжиг бүхий хоёр этгээд нь харь газраас манай хилийг хулгайлан орж ирсэн тагнуул байсан тухай мэдээг аваад Базар, Гонгор хоёртоо ярихад тэр хоёр чинь ёстой л сэжиг бүхий тагнуулууд байжээ гэж бүрэн мэдэцгээжээ.

	 

	V : Тэр юу вэ?

	 

	Энэ хэрэг явдал өнгөрснөөс хойш бараг сар гаруй болоход таана, хөмлийн исгэлэн үнэр хамар сэтлэм ханхалсан говь нутгийн намрын эхэн сар гарчээ. Бат нэг өдөр нутгийн айлуудаар явж харуулын цагдаа нартай уулзахаар морио эмээллээд мордох гэж байтал гаднаас Алаг панз орж ирлээ.

	Бүдүүн хир сууж байгаа дугуй хээтэй бор хул торгон дээлийн энгэрийг ярж, цагаан чисчүү цамцны захыг унжуулан гандаж борлосон хэнхдэгээ цухуйлгасан Алагийн эв хавгүй бүдүүн монхор хамар дээгүүр хөлс бурзайжээ. Тэр орж ирээд Батын модон ор дээр сандайлан сууж урт цагаан соруултай гаансаа гаргаж тамхиа нэрж:

	— Найз минь хаачих нь вэ? гэж асуув.

	— Би холдохгүй ойр зуур хэдэн айлаар буух юм уу даа гэж Бат хэлээд Алагийн тамхилсан гаанснаас хэд сорж хариу эргүүлэн барив.

	— Тэгвэл хоёулаа Гэгээний эгч хүүхнийд очъё.

	— Би тийм хол явж чадахгүй. Эзгүй хойгуур хүн амьтан ирвэл ажил цалгардах болно.

	— Тэднийх холгүй дээ хагас өртөө газар байна.

	— Дараа хоёулаа очъё. Өнөөдөр ажилтай байна гэж Батыг хэлэхэд Алаг богинохон бүдүүн хуруутай балтгар том гараараа Батын мөрөн дээр алгадаж

	— Ганц үдийн хугархайд айлд буугаад ирэхэд яадаг юм бэ? Хуучин дарга Дамдин байх даа хэдэн өдрөөр айл хэсээд, архи эргүүлээд явчихдаг байсан юм. Хоёулаа явъя. Чи тэр хүүхнийг үз л дээ. Хол газраас ирсэн шинэ цагийн дэгжин хувцастай, чам шиг залууг тэр хүүхэн инээдэм баяр хоёроор угтаж авна шүү. Харин чи тэр хүүхэнтэй танилцсаныхаа хойно дүү Гэгээн ламын үгнээс гарч болохгүй. Тэр гэгээн чинь бурхан номын ид бүрдсэн, далдын шид хувилгаантай аварч ч чадах, хорлож ч чадах рид хувилгаантай хүн гэдэг шүү гэж учир дүрсгүй яриа дэлгэх зуураа Базарын морин хуурыг авч хослог эвлэгхэн аялгуу дарж:

	 

	Бараан зүстэй морь нь

	Баянгийн гаалиас ирээ юү

	Багахан залуу Бат чинь 

	Баатарын хотоос ирээ юү

	 

	гээд тэр хүүхэн угтаад авна гэж хошигнон дуулаад учиргүй инээв.

	Бат Алагийн хошин дуунд инээд нь хүрч дагалдан инээж байхдаа «Энэ яагаад гэгээнийг далдын ид шидтэй хувилгаан хүн гэж надад зориуд ярьж байна вэ? Энэ үгний цаана чухам юу хоргодож байгаа бол?» гэж төдхөн зуур түмэн зүйлийг эргэцүүлэн бодов. Тэгтэл Базар цагдаа гаднаас орж ирээд:

	— Дарга аа! Бөөрөг элсэнд хэсэг аянчин буулаа гэв.

	— Хаанахын аянчин юм бол? гэж Батын хариу асуухад

	— Гурван сайхан уулын хошууны гэгээн ламтан бололтой.

	— Хаа хүрэх гэж яваа юм бол?

	— Урд газарт мөргөл хийх гэж яваа бололтой юм гэж Базар Бат хоёрын ярилцаж байх дундуур Алаг панз гарч явжээ. Бат гадаа гарч харвал намрын өдрийн төөнөрсөн наран юунд Бөөрөгийн элсэнд буудалласан майхнууд цэнхэртэн задгай түлсэн галын утаа суунаглан их л хөл хөдөлгөөнтэй харагдав.

	Бат гэртээ орж ажлаа хийж суутал,

	— Өнөөх лам чинь Чойнд ирлээ гэж гадаа сур элдэж суусан Базар, Батыг дуудаж хэллээ.

	Бат гэрийнхээ хатавчаар шагайж харвал улаан шар өнгө хосолсон хувцастай гурван хүн Чойн гэрийн гадаа ирэв. Чой гэрээс угтан гарч үүдээ гэр дээрээ тавьж мэхийн сөхөрч, тэдний түрүүнд явж байгаа өндөр гозгор шомбон малгайтай, улаан торгон дээлтэй залуу ламаас адис авав. Дараагаар нь эхнэр хүүхэд нь дараалан мөргөж тэднийг алга дэлгэн урьж гэртээ оруулав. Түүнийг харсан Батын сэтгэл догдлон «Чой минь ийм хүн байсан юм уу?» гэж эргэцүүлэн бодож байснаа,

	— Базар гуай! гэж дуудав. Базарыг орж ирээд тулганы хажууд зогсоход:

	— Гэгээн ламыг цаадах хүнийхээ угтан авч байгааг харав уу, та? гэж асуухад:

	— Харлаа. Тэр аргагүй, угийн тайж язгууртай сүсэгтэн хүн.

	— Аа тийм үү? Энэ хэрэг чухам юу болдог бол?

	— Сандрах хэрэггүй Бат минь. Тэр гэгээн лам ямар ч бодлоготой байж болно. Чи болгоомжтой байгаарай! Ер нь ямар ч юманд нам, төрийнхөө баримталж байгаа хууль зүйн үнэнийг баримтлах хэрэгтэй юм шүү гэж хэлэв. Энэ үгийг сонсоод өнгөрсөн зун баригдсан тагнуулуудын авч явсан газрын зураг дээр гэгээн ламын хүрээг тусгай тэмдгээр онцгойлон тэмдэглэсэн байсан. Тэр үнэхээр нэг учиртай байж болно гэж бодоод Базарын хэлсэн үг түүний учрыг олоорой гэх шиг Батад санагдлаа.

	Бат, Базар хоёр гэр дээрээ улаан тугаа өргөн мандуулж, гэрийн доторхыг эмхлэн, тусгай дэвсгэр засаж тэднийг ардын төрийн албан байгууллагын газар төрийн ёслолоор хүлээн авахаар бэлтгэн хэрхэн уулзахаа товлон ярилцав. Түдэлгүй гэгээн лам Чойн гэрээс гарч бараа бологчдын хамт гаалийн хорооны гэрийн гадаа ирэв.

	Базар цагдаа, угтан гарч тэдний өмнөөс очоод:

	— Эрхэм ламтан та, манай гаалийн хорооны даргатай уулзахаар ирэв үү? гэж асуув.

	— Тийм ээ гэж бараа бологч зайсан лам нь хажуугаас нь хэлээд «Энэ яасан тэшгүй амьтан бэ?» гэсэн байдалтай ширвэн харав.

	— Мэдлээ. Та бүхэн түр хүлээж бай! Би даргад мэдэгдээд ирье гэж хэлээд Базар, гэрт орсноо төдий л удалгүй гарч ирээд:

	— Ардын төрийн гаалийн хорооны дарга Бат та бүхнийг морилон орохыг урьж байна гэж мэдэгдэв.

	Тэд ихэмсэг зан гарган Гаалийн хорооны гэрт ороход гэрийн хойморт бичгийн ширээний ард сууж байсан Бат босож гэгээн ламын амгаланг айлтгаад суудалд суухыг урив.

	Дөнгөж хорь хүрч яваа болов уу гэмээр настай, хурц харцтай гонзгой цагаан царайтай гэгээн лам суудалд сууж ярилцаж байхдаа царай нь зэвийж, ихэмсэг дүрээ эгшин зуур гээсэн байв. Гэгээн лам Батын өмнөөс эгц харж, зориглосон хэргээ зүрхлэн хэлж чадсангүй. Зайсан лам руугаа байн байн харна. Толгойгоо халзан болтол олныг үзэж, түмнийг хуурч хашир суусан зайсан ламын царай гэгээн ламаас шал өөр их л омгорхог байдалтай.

	— Гэгээн ламтан мөргөл хийхээр заларч явна. Энэ Чой даргын өгсөн пиу гэж хэлээд тэр, өврөөсөө бичиг гарган Батад өгөөд, түүгээрээ түрээ барин цээжээ хөдөлгөн сууна.

	Бат, пиу бичгийг үзвэл Чой гэж татлан бичсэн гарын үсэг дээр тэмдэг дарсан байхыг хараад уур нь ихэд бадарсан боловч,

	— Эрхэм ламтан та, хөсөг дээрээ морилон очиж түр амран саатаж байна уу? Бид үүгээрээ дахин ярилцаж байгаад танд хариу айлтгая гэв.

	Энэ үгийн хариуд зайсан лам, элдвийн арга сүвэгчилж энэ тэрийг тоочиход Бат гуйван ганхаж гулзайх шинжгүй урьдах хэлснийгээ давтан хувьсгалт хууль ёсны үнэнийг ухуулж, улам хатуу шаардлага тавихад тэд арга буюу Гаалийн хорооны гэрээс гарч хөсөг рүүгээ явцгаав. Бат яаран гарч Чойн гэрийн гадаа очиж түүнийг дуудан хоёулаа хүмүүсийн хөлөөс зайдуу газар очоод пиу бичгийг дэлгэж:

	— Энэ таны гарын үсэг мөн үү? гэхэд:

	— Мөн гэж Чой хариулаад Батын догдолсон сэтгэлийг мохоох гэсэн байдалтай нүдээ том болгон зоримгоор харав.

	— Энэ ламыг ингээд зүгээр явуулчих уу?

	— Явуулчихаас өөр аргагүй, Бат минь. Цаад гэгээн лам чинь далдын ид хувилгаантай хүн, яаж ч магадгүй. Дуугүй явуулчихъя. Үүнийг хэн мэддэг юм. Чи бид хоёрт гай болж мэднэ шүү.

	— Чой гуай, та юу хэлж байна? Та бид хоёр энэ хил хязгаарт. Ардын Засгийн газрын өмнөөс төрийг төлөөлж суугаад хуучин хутагт хувилгаад, феодал, ноёдын сүрд дарагдаж, рид хувилгаан гэдэг хуурамч сүрээс нь айж суувал тулгар тогтсон ардын төрөө яаж бэхжүүлэх юм бэ? Бид ингээд сонор чих, соргог хараагүйгээр суугаад байвал ямар нэг муу санаатнаас улсын эсрэг тагнуул хийх, урваж тэрслэх замыг нээж, хувьсгалт хуулийнхаа өмнө өөрсдөө гэмтэн болж улс эх орноо хохироох болно шүү дээ. Үүнийг би танд Хувьсгалт Залуучуудын эвлэлийн гишүүний ёсоор хэлж байна. Би ч хувьдаа Гэгээн ламын рид хувилгаанаас айхгүй байна. Харин түүнийг ямар санаа хадгалж яваа бол гэхээс л зовж байна гэж Батын хэлэхэд Чойн царай хувьсхийж хэлэх үгээ олж чадахгүй нэг хэсэг дуугүй зогссоноо, урьд хийсэн буруугаа булах гэсэн шинжтэй тоомсоргүйгээр ярвайж:

	— Энгийн мөргөл хийх гэж яваа лам гэнэ лээ гэхэд:

	— Чой гуай та бод! Ийм том лам, тэгсэн мөртөө хорь хүрээгүй ийм хүн, өдий төдий хөсөгтэй, өчнөөн төчнөөн хүнтэй гадаадад гарах гэж байгаа нь зөвхөн мөргөлийн хэрэг байж болох уу? Дуган сүмд мөргөл хийхээсээ урьдаар тусгаар тогтносон монгол улсад хор хийвэл яана? Тийм сэжиг ч бас бий шүү гэв.

	Чой гайхсан царайгаар:

	— Тэр чинь юу билээ?

	— Та мэдэж байгаа. Эртээдийн баригдсан харь этгээдүүдийн авч явсан газрын зураг дээр Гэгээн ламын хийдийг онцгой тэмдгээр зурсан байсан. Тэр чухам ямар учиртай нь одоохондоо бүрэн хянагдаж гүйцээгүй байна. Тийм болохоор энэ ламыг хил нэвтрүүлж болохгүй гэж бодож байна гэж Батын хэлэхэд, Чой санаа авсан маяг гарган толгойгоо дохиж:

	— Тийм сэжиг ч бас байж болно. Тэгээд одоо яах вэ? гэж аргагүйн эрхэнд асуув. Бат, Чойн хөмсгөө буулгасныг мэдээд:

	— Аймгаас асууж зөвшөөрөл авахаас нааш хил нэвтрэх пиу бичиг олгож болохгүй болсон байна. Тийм бичиг Гаалийн хороон дээр ирснийг би уншсангүй гэж хэлээд та олгосон пиу бичгээ, хурааж ав гэж Чойд арга зааж өгөв. Энэ ярианы дараа Бат, Чой хоёр Гаалийн хороон дээр эргэж ирээд Гэгээний Зайсан ламыг дуудаж уг учрыг хэлэхэд тэр учир зүггүй уурлаж буцав. Оройхон гэгээн ламын хөсөг хөдлөв. Түүнийг ажиглан харж байсан Бат цагдаа Дамбийг хойноос нь явуулав. Маргааш нь цагдаа Дамбий эргэж ирж гэгээн лам, бүх бараа бологсод, хөсөг сэлтийн хамт хийддээ эргэж буусан гэдгийг мэдэгдэж ирэв.

	Бат, үүнийг сонсоод санаа тайвширч урьд амжаагүй ажлаа гүйцэтгэн цагдаа нарыг эргэхээр явах гэж морио бэлтгэн мордох гэж байтал Гурван сайхан уулын хошууны тамга ороод буцаж яваа нутгийн ард Ойдов гэдэг хүн ах Базартайгаа уулзахаар Гаалийн хороон дээр ирээд тэдний хоорондоо ярилцах яриан дунд,

	— Өнөө өглөө би аз болж Гэгээн ламтанд мөргөлөө гэж Ойдовын олзуурхан хэлэх нь Батын чихийг тун тодхон дэлсэв.

	Бат Ойдовын хажууд сууж:

	— Гэгээн ламтай та хаа дайралдаа вэ? гэж асуув.

	— Гэгээнтнийг Сүүжийн худаг дээр тэмээгээ усалж байхад нь дайралдлаа.

	— Тэр олуулаа явна уу?

	— Нэг бараа бологчтой хоёулаа гурван тэмээтэй явна.

	— Хаашаа морилж, яваа юм бол?

	— Хаашаа морилж явааг мэдсэнгүй. Ер нь нэлээд хол явж байгаа бололтой. Унаа тэмээндээ богц дайлан тохож, ачаан дээрээ тогоо, тулга тавьсан байна билээ гэж Ойдовын ярихад Батын тайвширсан сэтгэл хоромхон зуур арилж энэ лав айл хэсэж яваа хэрэг биш гэж бодоод

	— Базар гуай, морио авчир. Хоёулаа явъя. Түргэлээрэй гэж Бат хэлээд босов. Ойдов ч явахаар босов. Бат, Базар хоёр удалгүй нэг нэг хөтөлгөө морьтой алсын замд гарав.

	Намрын шар нар гийгүүлсэн, дулаахан өдөр, жолоо сунган тавихад морьдын туурайгаар зөөлөн газрын нунтаг шороо бужигнан ард цагаан тоос маналзан хоцорно.

	— Тэднийг хил давахаас өмнө гүйцэх юм сан, Базар гуай.

	— Тэмээтэй улсыг гүйцэх байгаа дарга минь гэж тэр хоёр морин цогио дунд нэг хоёр үг сольж алс тэртээ цэнхэртэх хөвч нуруу ажиглан давхицгаана.

	Нар үд хэвийж байв.

	— Нар жаргахаас өмнө хил дээр очих байгаа?

	— Очно оо, очно. Тэр харагдаж байгаа урт хар нурууг давбал юу байх вэ гэж ярилцан явтал баруун өмнөд уулын ар хөндийд бөөн бараа торолзон харагдав.

	— Тэр юу вэ? гэж хэлээд Бат, мориныхоо амыг татаж зогсоод дурандах зуураа, — Нэг тэмээ ачаа хөтөлсөн хоёр тэмээтэй хүн явж байна гэв.

	— Тэгвэл мөн байна гэж Базар хэлэв. Тэд, жолоогоо эргүүлэн урт хар нурууны баруун үзүүр рүү хар хурдаараа давхив.

	— Базар гуай болгоомжтой яваарай! Тэд буу зэвсэгтэй явж мэднэ шүү. Хоёулаа, тэдэнд харагдалгүй урд уулын нь бэлээр тойрч өмнөөс нь угтаж очъё гэхэд Базар, толгой дохин зуузай холбон давхив.

	Тэд, эрвэн сэрвэн хадтай урт хар нурууны хадан хошууг тойрч, нарийхан зөргийг тосов. Бат, винтов буугаа сумлан мөрлөөд морин дээрээ хөндөлдөн зогсов. Базар түүний хажууд дөрөө нийлүүлэн зогсож үе үе өндөлзөн харав. Өдрийн халуун буурч зөөлөн салхи сэвэлзэн, өтгөн ургасан таана, хөмөл салхины аясаар найган ганхана. Тэмээний хамар шуухинан даваан дээр тэднийг гарч ирэхэд, 

	— Зогс! гэж Бат, чанга хашхирав. Тэдний түрүүнд явсан зайсан лам, тэмээнийхээ бөхнөөс өлгөөтэй урт буугаа шүүрэн авах гэж оролдоход Бат

	— Гараа өргө! Буудлаа шүү! гэж дахин хашхирав. Тэд аргагүй гараа өргөв.

	Бат, Базар хоёр тэдний дэргэд очиж зайсан ламын тэмээний бөхнөөс өлгөөстэй бирдаан бууг мултлан аваад тэмээг хэвтүүлэн буулгав. Замын шороонд дарагдсан гэгээн ламын царай улам зэвхий цайж нүдэнд нь нулимс мэлтгэнэж, дээлийн хормой чичирнэ.

	— Та нар хаа хүрч яваа юм бэ? гэж Батын асуухад:

	— Энэ уулын үзүүрт байдаг Шавартайн дуган дээр очих гэж явна гэж хариулаад мэгдсэн шинж илэрхий нүдээ буруулан зогсов.

	 

	VI : Шар, цагаан тос

	 

	Сэм хил нэвтрэх гэсэн гэгээн ламыг баривчилж хошууны тамганд хүргүүлснээс хойш гаалийн хороогоор агсан согтуу тавьсан архичин цувж, хэрүүл яриа гарган, Бат өдөр тутам сэтгэл түгшим яриа сонсож санаа улам зовуурилах боллоо. Тэдний дундаас хүрэл мэт гөлгөр хар царайтай, намхан нуруутай хуучин цагаан чисчүү дээл хөөргөн бүсэлсэн хижээл насны хар хүн Гаалийн хороонд аргал буулгасныхаа мөнгийг авах гэж яваа гэж байн байн ирэх боллоо. Тэр, ирэх бүрдээ Батыг орсон газар бүр дагаж хэрүүлийн үг сэдэн зовооно. Энэ хүнийг нутгийн хүмүүс чөдөртэй морины эзэн, Нуухын Шар гэдэг хүн гэж ярилцана.

	Нэг өдөр Батыг албаныхаа гэрт ганцаараа сууж байтал Нуухын Шар халмаг шинжтэй, царайгаа барайлган орж ирээд,

	— Чи миний буулгасан аргалын мөнгийг өгөхгүй бол би улаан нударгаараа цагаан мөнгөө олж авна шүү гэж ихэд сүрээр далайлгахыг оролдлоо. Бат, айж сандарсан ч үгүй:

	— Би таны сүрдүүлэхээс айхгүй байна. Надад ийм зориг эрмэлзлийг Монголын Хувьсгалт Залуучуудын Эвлэл олгосон юм. Би, эх орон, ард түмнийхээ хэргийн төлөө том толгой лам нар, феодал, ноёд, хар санаатан хэнтэй ч чадлынхаа хэрээр тэмцэлдэж байгаад амиа алдлаа гэхэд гомдохгүй. Чи намайг нударгалавч түм түмэн Хувьсгалт Залуучуудын Эвлэлийн гишүүн бүрийг нударгалж чадахгүй. Тэдний улаан нударганд та нар үндсээрээ сөнөх болно гэж хэлэхэд тэр, дахиад юу ч хэлсэнгүй гарч одлоо. Ийм хэрүүл маргаан дунд Батын хамгийн түрүүн түшиг болгон хардаг хүн нь Базар өвгөн.

	Базар өвгөн харахад ядуу зүдүү боловч олонтой, баянтай хүн болохоор Бат, түмнээрээ түшиг хийж яваа хүн гэж бодно. Ингэхлээр хэнээс ч айхгүй, юунаас шантрахгүй эр зориг нь бадарна. Бас нэг түшигтэй нөхөртэй болсон нь Батын сэтгэлд улам ч зориг нэмэгдүүлнэ. Тэр хэн бэ гэвэл ангийн төлөөлөгчөөр тун саяхан Улаанбаатар хотоос томилогдон ирж ажилласан Загд гэдэг залуу. Тэр, үзэл бодлоор хувьсгалч, улс эх орныхоо төлөө тэмцэх чин үнэнч сэтгэлийг өвөртөлсөн шинэ үеийн хүн. Чойтой зүйрлэн хэлэхийн эрхгүй цэвэр тунгалаг эр. Загдыг ирснээс хойш Батын сэтгэл улам тайвширч түүнтэй албан, аминыхаа ажлыг ярьж нэгэн эцэг эхийн хүүхэд мэт ижилдэн нөхөрлөжээ.

	Эргэн улирах цагийн хүрдээр намрын сүүл сар гарахын үед гаалийн хороо, ангийн төлөөлөгчийн газар Байшинтын хийдэд очиж өвөлжихөөр нүүх боллоо. Энэ намар нутгийн айлууд төдий л тайвангүй нүүдэл суудал болон шивэр авир ярилцан бөөн бөөнөөр энд тэнд суун аминчхан үгс зөвлөлдөх нь нэг л хачин, урьд урьдаас ондоо байдалтай. Бат, Загд хоёр энэ байдлыг ажиглан чухам хаанаас ямар утаа уугих гэж байгааг олж мэдэхийг чармайн айл саахалтаар бууж энэ тэртэй ярилцан явахдаа ардын эрхт засгаар эрх ямбаа хасагдсан хутагт хувилгаад, шашны хуурамч сургаалаар олны толгойг эргүүлж «Банчин богд залран ирж, шарын шашин дэлгэрэн ардын төр устах тавилантай юм» гэнэ гэж элдвийн цуурхал тарааж нутгийн ардуудыг үймүүлж, санаа сэтгэлийг нь бусниулж байгааг олж мэдээд айл саахалт хүмүүсээ цуглуулан хуралдуулж ардын нам засгийн бодлогыг ухуулан тайлбарлаж нам, засгаа тойрон хүрээлж эрх чөлөөт эх орондоо амар амгалан жарган суухыг уриалж том толгой лам нар, хуучин ноёд баядын ятгалга худал хуурамч болохыг ухуулан таниулсаар явлаа.

	Нэг өдөр Бат, Загд хоёр албан газраа нүүлгэж, түрүүчийн цаснаар Байшинтын хийдийн зүүн хойд захад саахалтлан буув. Эднийг энд ирж буухад Байшинтын хийдийн олон лам нарын дундаас уранхай дээлтэй нэг залуу лам ирж гэр бараа барилцан, өмнө хойно нь гүйж Бат, Загд, Базар гуравтай нөхөрлөн танилцжээ. Түүний нэр Жамц өндөр нуруутай, хар бор ажил хийж булчин нь чангарсан эр боловч Байшинтын хийдийн том ламын усны андуу, аргалын хайрцгийг үүрсээр яваад шулуун сайхан нуруу нь бөгтийж, булбарай цагаан гар нь саарьтан, хөрслөг бор царай нь зэвийн холцруутжээ. Гэвч Жамцын цовоо хурц нүдэнд шинэ цагийн сайхныг мөрөөдсөн гал цог гэрэлтэж байгааг тэр гурав харж баярлан танилцсан нь энэ ажээ.

	Худал хуурамч цуурхал яриа намдаж, ард олны сэтгэл санаа тайвшран нүүдэл суудал тасарч, өвлийн дүн хүйтэн эхлэн өвөлжөө бууцандаа бууж, өргөн говь нутагт өнтэй өвөл болж түдэлгүй цагаан идээ дэлгэн шинэлээд хаврын эхэн сар гарав.

	Гэрийн тооноор нарны туяа гийгүүлсэн хаврын эхэн сарын нэгэн сайхан өдөр Бат урьд урьдаас илүү хөгжилтэй, нүүр дүүрэн баяр дэлгэж цагдаа Базартай элдвийг ярилцан явах суухаа бэлтгэн данс хараагаа цэгцэлж байтал гаднаас Загд орж ирлээ.

	— Найз аа! Би Улаанбаатар буцах боллоо.

	— Яагаад тэр вэ?

	— Манай гаалийн хороог татан буулгаж Базархүйтэний гаалийн хороотой нийлүүлэхээр болжээ гэж Бат хэлээд тамгатай бичгийг авч үзүүлэхэд Загд уншин:

	— За тийм байж. Чи бид хоёр энд хамт байсан бол их хэрэгтэй юм сан гэж хэлээд бодлогошрон суув.

	Бат, мөнгөн аягандаа халуун цай хийж Загдад өгөөд:

	— Найз минь би явах болоогүй. Нүүнэ сууна гээд зөндөө ажил байна гээд Загдыг хайрласан сэтгэлээр харав. Загд Батын хийж өгсөн цайг ууж сууснаа:

	— Жамц танайхаар ирээгүй биз? гэж асуув.

	— Ойрдоо үзэгдэхгүй байна.

	— Өнөө шар, цагаан тос олж өгнө гэсэн нь юу бол оо юм бол?

	— Харин нь ээ, уг нь нутгийн хүн, олоод өгөх байгаа гэж бодож байна шүү гэж Бат, Загд хоёрын ярилцахыг сонсож суусан цагдаа Базар

	— Тийм их тос хэрэгтэй юм уу? гэж Батаас асуухад

	— Тийм их хэрэггүй Базар гуай гэхэд

	— Манайд нэг олгой шар тос, хагас гүзээ цагаан тос бий. Түүнийг ав. Өдийд хаврын тарчиг эхэлж байхад Жамц түүнийг хаанаас олох вэ дээ гэж хэлэхэд Бат үл мэдэг жуумалзан инээв.

	— Баярлалаа Базар гуай. Хэрэгтэй бол танаас авъя гэж хэлээд Загд руу харж нүдээ ирмэв.

	Гадаа тэмээ орилох чимээ гарав. Базар, тэр чимээгээр гэрээс гарч

	— Жамц ирлээ гэж хэлээд цааш явах нь сонстов.

	Майжгий монгол гутлын уранхай, эсгий оймсны түрий унжуулсан нимгэн хөдсөн дээлтэй Жамц орж ирээд Бат, Загд хоёрыг ээлжлэн харахад:

	— Хаанаас ирэв, Жамц аа? гэж тэр хоёр ам уралдан асуув.

	— Хамтрал дээрээс ирлээ гэж Жамц хариулаад тэр хоёрын дэргэд ойрхон сууж:

	— Шар, цагаан тос олдох нь байна шүү гэж аяархнаар шивнэх шахам хэлэхэд Бат, гэрийн хатавчаар шагайж хараад

	— Жамц минь гадаа хүн алга байна. Түлхүүр хэрэггүй цоожоороо тодорхой ярья гэв. Жамц, тэр хоёрт бүр дөхөж очоод:

	— Той лам чинь хөрөнгөө хураалгахдаа нууж дарсан алт мөнгөн эдлэлээ жасын хашаанд дутуу ухаад орхисон худагт хийсэн гэнэ. Түүнийг борчуулын нэг ганц бие чавганц шөнө жасын аргал хурааж яваад үзсэн байна. Намайг хүнд тун хэлж болохгүй шүү гэж хэллээ гэж яриад нүдээ том болгон эргэлдүүлэхэд үнэхээр түүний нүднээс улаан цог гялалзах шиг Бат, Загд хоёрт санагдав.

	— Аа тийм үү?

	— Тийм гэнэ. Тэр чавганц огт худал хэлээгүй шүү

	— За болж, шар, цагаан тосоо оллоо. Одоо Базар гуайгаас авах хэрэггүй болох шив дээ. Жамцаа, их баярлалаа гээд Бат, Загд хоёрыг инээлдэхэд Жамц хариу баярлан инээлээ.

	 

	VII : Цай уугаад яв

	 

	Бат, ачаагаа хөдөлгөөд Загдын гэрийн гадаа давхин очиход тэр, өмнөөс нь угтан гарч ирээд дун цагаан шүдээ яралзуулан инээж:

	— Бат аа! Ачаагаа хөдөлгөчхөв үү? гэв.

	— Тэглээ. Эртхэн хөдөлье дөө.

	— Базархүйтэн гэдэг чинь эндээс хэр хол байдаг юм бэ?

	— Гайгүй юм байх аа. Гэхдээ хоёр хоногтой юм шиг байна гэж Бат хэлээд мориноосоо бууж Загдыг тэврэн

	— Найз минь сайн сууж бай! Би хэдхэн хоноод чамайг эргэж ирнэ гэлээ.

	— Заавал ирнэ шүү Бат минь! Би чамайг хүлээж байя. Чамд ярих юм их байна гэж хэлээд Батыг үнсэв.

	— Бнд хоёрын ингэж байхад дэргэд минь нэг зурагчин байдаг болоосой. Зургаа авхуулах юмсан. Хоёулаа Улаанбаатарт уулзаад хамт зургаа авхуулна шүү гэж Загдын хэлэхэд Бат баярлан инээж,

	— Тэгэлгүй яах вэ. Загд минь, за баяртай. Би явъя даа гэж мордов.

	— Баяртай, Бат минь. Сайн яваарай! гэж Загдыг хэлэхэд Бат мориныхоо жолоог тэртээ талд торолзон харагдаж байгаа тэмээн ачааны хойноос залав.

	Тэр, оноотой тарган орсон мориныхоо омголон хатуу аманд дийлдэгдэн хар хурдаараа давхисаар ачааныхаа хойноос гүйцэж ирэв.

	Ачаа хөтөлж яваа өвгөн Базар, Батад ойр тойрны уул нуруу, ус худгийг нэрлэн хэлж явснаа тэртээ харагдаж байгаа урт нурууг зааж,

	— Энэ уулыг Аргалтын уул гэдэг. Тэнд задгай ус бий. Усан дээр нь очиж үдлээд цааш хөдөлнө дөө гэж духныхаа хөлсийг арчин тэмээнийхээ бурантгийг сунган алхлуулав.

	Түдэлгүй Аргалантын уулын бэлд хүрч Мөсөн цүнхэл дор харзлан урсаж байгаа шанд усны дэргэд ачаагаа буулгаж тэмээгээ амраав.

	Базар, аргал хормойлж ирээд гурван чулуу тулж аяныхаа тогоог тавиад задгай гал түлэн хүйтэн харзны усаар тунгалаг хар цай чанаж уур савсуулан ууцгаав.

	Нар тонгойж, үд хэвийхийн үед тэмээгээ ачаалан аялах замдаа оров. Даваа гүвээ давж, тал хөндийг туулан явж байтал, өмнөөс нь хар хурдаараа давхисан морьтой хүн айсуй харагдав.

	Ажиглавал Алаг панз, дээлээ хөөргөн бүсэлж, малгайгаа хэлтгий тавьсан нь яг дүрээрээ байв. Тэр, Батын дэргэд давхин ирээд амар мэндийг мэдэлцэн элдвийг ярьж явснаа ойрхон харагдаж байгаа овоотой өндрийг зааж:

	— Энэ толгойн өвөр дээр нэг дуган бий: Тэнд манай ахынх байдаг юм. Чи очиж цай уугаад яв гэхэд Бат хариу хэлсэнгүй хажуудаа яваа Базар өвгөн рүү харав. Базар өвгөн, тэмээний алхаан дунд толгойгоо сажлан, хэнэггүй царай гаргаж явснаа Алаг панзын нүдийг манаж жишимхэн харснаа толгойгоо сэгсрэв.

	Бат дохиог мэдмэгц

	— Их баярлалаа. Бид дөнгөж саяхан үдлээд цай хоол ууж идсэн, газрын хол эртхэн зам дөхье гэж хэлэв. Алаг панз, элдэв үгээр хачирхан ёжилж,

	— Ийм сайхан танилцаад чи яасан мөсгүй эр вэ. Энүүхэнд байгаа айлаар буугаад мордооч гэж элдвээр шалав. Бат арга барагдахдаа

	— Базар гуай хоёулаа түргэн буугаад мордох уу даа гэж асуухад Базар дурамжханаар толгой дохив. Бат, Базар хоёр Алаг панзын хамт ачаанаас түрүүлж Овоотой толгойн өвөр дээр байгаа шавар дуган дээр ирэв. Дуганы урд эгнүүлэн барьсан гурван гэрийн баруун талын гэрт бууцгаав. Өмнөөс нь өвгөжөөр насны нэг лам, залуу бандийн хамт угтан гарч ирээд гэрт орохыг урив. Гэрт халуун, тулга дүүрэн гал бадарч, тогоо дүүрэн мах буцална. Бат, Базар хоёр зассан суудалд суун цай ууж, Алаг панз гэрийн эзэн лам хоёртой элдвийг ярилцан, ачааныхаа хойноос өндөлзөн яарна. Гэрийн эзний тавагласан махнаас Бат, Базар хоёр хэд огтолж идээд гараа арчиж мордохоор гэрээс гарав.

	Алаг панз Батын араас татаж

	— Чамтай ярих нэг чухал юм байна. Хоёулаа энэ дуганы араар ороод уулзах уу? гэхэд Батын хажууд явж байсан Базар өвгөн Батын ханцуйнаас сэмхэн татаж толгойгоо сэгсэрч

	— Дарга аа, мордъё! Бушуухан явахгүй бол ачаагаа гүйцэхээ байлаа шүү. Одоо харанхуй болно. Говь газар нэг төөрвөл замаа олохгүй шүү гэж хэлээд мориндоо шуудхан мордов.

	Бат ч мордов. Алаг панз яаж ч чадсангүй нүдээ анивчин

	— Би чамд хэлэх чухал юм байсан юм. За яах вэ дараа хэлэх цаг олдох байгаа гэж уруулаа хазлан хоцров. Бат Базар хоёр цааш давхин явах замдаа:

	— Цаадхын чинь нүдний харц нэг л биш, яах гээд байгаа юм бол? гэж Базар өвгөн хэлээд морио ташуурдан: — Бушуухан явъя. Эртхэн ачаан дээр очиж замаа буруулахаас өөргүй боллоо. Муу санаатай амьтад юу ч хийж мэднэ шүү гээд түрүүлэн давхив.

	Батын сэтгэл догдолж Базар гуай хашир хүн нэг юмны учир мэдэж байх шиг байна. Алаг панз надад зүгээр хүн шиг харагддаг. Базар гуайд тун хүйтэн харагдаж байх шиг байна гэж бодоод Базарын хойноос хурдлан давхив. Тэд, түдэлгүй ачаан дээрээ ирж, алсын дардан замаас гарч, ирсэн замаа сөрж, зөрөг жимгүй тал дундуур харгана, бударганын дов сондуул дамжсаар явж шөнө дундын үед нэг уулын жалгад ирж, ачаагаа буулган галын гэрэл гаргалгүй хоноцгоов.

	Энэ шөнийн манааны ээлж Базар өвгөнийх биш байсан боловч зузаан нэхий дээл өмсөөд урт буугаа мөрөвчлөн ачаа хөсгөө тойрон хоножээ. 

	 

	VIII : Захидал

	 

	Базархүйтэний Гаальд Бат нүүж ирснээс хойш нэлээд удаж хаврын дунд сар гарчээ. Энэ хавар урьд урьдаас хатуу, бараг өдөр болгон хүйтэн шуурга шуурч, гэрийн дээвэр онголзуулан, хаяа хатавчаар улаан шороо манаруулан Батын сэтгэлийг улам яаруулав. Үүний хажуугаар хэрээ гуаглах мэт муу мэдээ чих дэлсэж, өнгөрсөн намрын тархсан худал цуурхал дахин сэргэж хүн амьтан мэр сэр шивнэлдэж, нутгийн олны сэтгэл бас л төвшингүй, үймээн шуугиан дэгдэв. Бат нэг өдөр Базар цагдаагаа дагуулан хөтөлгөө морьтой гарч Байшинтын хийдийг зүглэв. Ойртох тусам Батын сэтгэл дэг дуг хийж сайн нөхөр Загд минь юу болж байгаа бол гэж бодогдоно.

	Байшинтын урд хөтөл дээгүүр гараад ирэхэд дуган, сүмийн шовгор орой торолзон, хэдхэн хоногийн өмнө хүрээ хөдөөгийн хүмүүс бужигнасан газар тун зэлүүдхэн, хийдийн хажуугаар байсан айлууд нүүж, буудал нь харлан, үлдсэн ганц нэг гэр энд тэнд торойн харагдав.

	— Энэ чинь яахаараа ийм болчихдог билээ? гэж Батын асуухад:

	— Нэг л учиртай юм болж, болгоомжлох хэрэгтэй боллоо шүү. Хийдийн дотуур орж, олон хүнтэй дайралдаж болохгүй гэж Базар хэлээд мориныхоо амыг татан, — Хэнтэй уулзвал учрыг нь мэдэж болох вэ, Бат аа? гэлээ.

	— Жамцтай л уулзвал зүгээр байгаа, Базар гуай.

	Тэр хоёр их замаас гарч хийдийн хойд талд байдаг Жамцын бор гэрийн гадаа ирж буув. Тэдний өмнөөс уранхай хөдсөн дээлээ эгэлдрэглэн нөмөрсөн Жамц угтан гарч ирээд урьдын заншлаар инээмсэглэсэн ч үгүй, гайхсан байдалтай, гөлийсөн царай гаргаж мэндлээд гэрт орцгоов.

	Жамц галаа асааж, хөнгөн зэс тогоондоо цай буцалгаад аягалах зуураа:

	— Манай үүгээр их үймээнтэй. Айл амьтан хил давахаар дүрвэж нүүгээд явчихсан. Тэдний хойноос очиж, буцааж авчрахаар явсан. Загд маань урвагчдын гарт үрэгдсэн гэж хоолойгоо чичрүүлэн яриагаа эхлэв. Батын дотор пал хийн цочиж,

	— Юу гэнэ ээ, чи худлаа хэлээд байна уу? гэж чангаар асуув.

	— Үнэндээ, Бат минь!

	— Хэзээ тэр вэ? өчигдөрхөн. Хошуу тамган дээрээс ирсэн албаны хүмүүс манай үүгээр дайраад өнгөрсөн. Тэд ярьсан.

	— Үгүй бас муухай хэрэг ээ. Одоо яана гэж Бат хэлээд нүд дүүрэн нулимс мэлтгэнүүлэв. Энэ гунигт яриаг чагнаж доош харан дув дуугүй сууж байсан Базар санаа алдаж:

	— Ийм муухай хэрэг болох гэж гээд толгойгоо сэгсрэн гасална. Жамц яаран босож, бүсээ бүслээд:

	— Уйлаад юу хийх вэ, Бат минь. Чи ч гэсэн энд удаж болохгүй. Хар санаатны хараанд чи ч бас байгаа шүү. Түргэн эндээс яв! Би шалавхан хоол хийгээд өгье гэж хэлээд авдрын араас мах гаргаж хөшиглөв. Базар толгойгоо өндийлгөн:

	— Бат аа, Жамцын хэлдэг үнэн шүү! Түргэн хөдлөхийг бодъё гэв. Бат, хацар дээгүүрээ урссан нулимсыг арчингуут,

	— Хайран сайхан хувьсгалч нөхөр минь. Ардын Хувьсгалын ялалтыг бэхжүүлэхэд ихийг бүтээх эрдэм чадалтай ариун үнэнч хүн байсан юм гэхэд

	— Үнэхээр их юм бүтээх цог золбоотой эр юм сан, муусайн урвагч нарын хорлолоор ийм боллоо доо гэж Базарыг нэмж хэлэхэд

	— Тэр үнэн. Урвагч нар гэдэг чинь тун аюултай байна. Та нар бод, Гэгээн ламыг баригдсанаас хойш Алаг панз, Нуухын Шар хоёр Батыг хэчнээн эргүүлж байсан бэ? Тэдний чинь үнэн царай одоо илэрч байна. Алаг панз, Ганжирваа хувилгаантай хуйвалдан айл, амьтныг түйвээн нүүлгэж, өөрөө Нуухын Шарыг дагуулаад хил даваад оргоод явчихсан. Алаг панз та нарыг эндээс нүүж явах замд чинь Шилүүстэйн дуган дээр хуурч авчраад чамайг хороогоод, Гаалийн хорооны мөнгө хөрөнгийг дээрэмдэн, буу зэвсэгтэй болох гэж бэлтгэж байсан гэнэ гэж би дуулсан. Тэр үнэн үү? гэж асуухад, тамхи татаж суусан Базар толгойгоо дохиж,

	— Аа тийм үү? Алаг панз, биднийг Шилүүстэйн дуган дээр урьж цайлаад байсан чинь тийм санаа өвөртөлж байсан хэрэг байжээ. Инээдэг дайсан мөн хэцүү юм байна гэж хэлээд царайгаа барайлган бодлого бодон суугаа Батыг харав. Энэ яриаг сонсож суусан Батын дотор арзасхийж Алаг панз, Нуухын Шар хоёрын зэвхий царай ээлжлэн харагдах шиг болж хөмсгөө атируулан шазуураа зуув.

	Тогоотой хоол буцлав. Бат, Базар хоёр Жамцын хийж өгсөн хоолыг түргэн гэгч идээд гэрээс гарч мориныхоо олмыг чангалан,

	— Жамц минь, сайн сууж байгаарай. Чиний ариун цагаан үнэнч сэтгэлийг хэзээ ч мартахгүй. Бид чинь хувьсгалч нөхөр Загдынхаа зорьж зүтгэсэн хэргийг биелүүлж, хил давж нүүхээр яваа хүмүүсийг эргүүлж авчрахаар урагшаа явлаа. Түүнийг хэнд ч хэлж болохгүй шүү гэж хэлээд мордоход,

	— Болгоомжтой яваарай нөхөд минь! Хар санаатай хартай, та нар хэргээ бүтээгээд түргэн буцаад ирээрэй гэв.

	— Ирэлгүй яах вэ. Түмний хүч давагдашгүй болохоор бид дайсныг хэзээ ч ялна. Чи ардын төр, түмэн олондоо итгэн сууж байгаарай! гэж Бат хэлээд Базартай хоёулаа зуузай холбон алс тэртээ одсон урт замд оров.

	 

	* * *

	 

	Түүнээс хойш хагас сар болоход Бат, Базар хоёроос огт чимээгүй, явуулын дам хүмүүсээс сонсоход хил давахаар нүүж явсан айлууд эргэж ирээд Борзонгийн говиор буусан гэнэ гэлцэнэ.

	Нэг өдөр Жамц, хамтралын тэмээ зогдорлож яваад орой гэртээ ирэхэд «Борзонгийн говиос яваа нэг албаны хүн чамд захиа авчирч өглөө» гээд нэг дугтуйтай бичиг айлын хүн оруулж өгөв.

	Харвал гурвалжин эвхэж наасан дугтуй дээр «Баянтөхөмийн хамтралын тэмээчин Жамцад» гэсэн бадируун том үсэг таньдаг хүнийх шиг харагдав.

	— Энэ чинь хэний бичиг вэ? Аа надад монгол бичиг заасан Бат багшийн маань бичиг байна шүү дээ гэж өөрөө өөртөө хариулаад захидлыг задлан уншив.

	«Журамт сайн нөхөр Жамц таны амрыг алс тэртээ говь нутгийн цэнхэр зэрэглээ дундаас эрэн мэндчилж байна. Чиний бие лагшин тунгалаг, эрхэлсэн ажил сэтгэлчлэн бүтсээр биз ээ гэж би гүн итгэн горилном. Миний бие сайн, Базар гуай бид хоёр замын зуур алжаалгүй сайн явж, хил давахаар нүүж явсан айлуудыг гүйцэн очиж тэдэнд нам засгийн бодлогыг таниулан сэнхрүүлж, айл хотлоор нь эргүүлэн авчраад эдүгээ Борзонгийн говьд буугаад энх төвшин хаваржицгааж байна.

	Би, хосгүй халуун сэтгэлээр ижилдэн нөхөрлөсөн журмын нөхөр зоригт хувьсгалч Загдынхаа шарилыг олж хараад түмэнтэй уйлж, мянгантаа гашуудлаа. Тэр нөхөр маань энгийн нэг явдал замдаа гэлдэрч яваад зэрлэг суманд өртөгдсөнгүй, ёстой чин зоригт хувьсгалч хүний ёсоор эх орноосоо урвагч нартай халуун амь, бүлээн цусаа хайрлалгүй тулалдаж, ард түмэндээ нам, засгийн бодлогыг бүрэн ойлгуулж урвагчдын ятгалгаас төөрөгдсөн хүн ардыг чөлөөлөн авч, тэднийг буцаан нүүлгэж яваад Алаг панзын бүлгийнхний нэг бузар урвагчийн гарт осолдон баригдаж амь үрэгдсэн юм байна. Тэр хорт этгээдийг олон түмэн баривчлан хошуу тамганд хүргүүлжээ. Ийм болохоор чи бидний дотнын найз талийгаач нөхөр маань улс, эх орныхоо өмнө шинэ цагийн зоригт хувьсгалчийнхаа үүргийг нэр төртэй биелүүлж, баатарлаг явдлаараа ард түмний зүрх сэтгэлд мөнх үлджээ. Энэ бүхнийг би чамтайгаа уулзан ярилцах гэсэн боловч энэ удаа биеэр очиж амжихгүй болсныг соёрхон толилох биз ээ! Учир нь би, Улаанбаатар хот орохоор өнөөдөр яаралтай мордлоо.

	Журмын сайн нөхөртэйгөө түмэн өлзий бүрдсэн, түгээл баярын сайн өдөр дахин золгон уулзахын ерөөлийг дэвшүүлж ёсолсон Бат» гэж Жамц уншаад сэтгэл зүрхэнд нь хувьсгалын гал улам хурцаар цацран бадрав.

	 

	Улаанбаатар 

	1971—6 дугаар сар

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

	Улаанбаатар—46. Шмералийн гудамж. 2

	
Заметки

		[←1]
	 Монголын Хувьсгалт Залуучуудын Эвлэлийн ахмад гишүүн А. Даваагийн дуртгалаас сэдэвлэн бичив.

